
內閣臣問曰此議如何劉健等奏曰正是古禮　上曰仍

稱　太皇太后可否皆對曰旣是別廟須如此尊稱爲當

　上卽袖出奉殿圖指示其東一區曰朕欲于此建廟遷

　孝穆太后倂祭于此如何健等對曰甚當　上曰位序

如何健對曰　太皇太后當中一室　孝穆太后或左或

右一室　上曰須在左後來有如此者却居右議旣定

上御批會議䟽云祀享重事禮當詳愼卿等稽考古典及

　祖宗廟制已明白都准議建廟奉享仍稱　太皇大后

以伸朕尊親之意後世子孫遵守崇奉永爲定制于是中

外翕然稱得禮云

　〈恭觀　考宗此舉抑至情遵禮制反覆詳愼務求至當以昭一代之彞典而陋唐宋諸君于不居所謂惟聖盡〉

　〈倫惟王盡制惟孝子爲能享親推天子建中和之極嗚呼　孝皇吾無閒然矣〉

南國子祭酒章懋請開貢下所司議行

　〈䟽以常貢外令提學憲臣于人才素多去處行選貢之法不分廪膳增廣生員通行精加考選務求行著鄉閭〉

　〈學通經術年富力強累試優等者乃以充貢計通天下之廣約取五七百人照依地方分送兩監今年首行一〉

　〈次以後或三年或五年量在監人才多少閒一行之如此則成材有望附選及時豈惟差撥恆充固將官使克〉

　〈稱〉

閏四月曲阜重建孔廟落成遣大學士李東陽祭吿及還

東陽以所經過天災民瘼上奏詔議行之

七月　上召劉健李東陽謝遷至煖閣　上出大同鎮廵

--

官章奏言虜賊勢重近又掘殺墩軍延綏遊騎兵累調未

至乞增兵馬甚急　上曰墩軍皆吾赤子乃敢殺傷朕當

作主可選京軍三萬整理齊備定委領軍名目卽日起行

健等奏曰　皇上垂念赤子一言誠社稷之福京師亦須

整點但未宜輕動遷繼奏曰邊事固急京師尤重居重馭

輕亦須內顧家當　上意未釋猶欲出軍東陽奏曰近日

北虜與朵顏通潮河川古北口甚爲可慮今聞賊在大同

稍遠欲往東行正不知何處侵犯若彼聲西擊東而我軍

出大同未免顧彼失此須少待其定徐議所向耳健因備

言大同險遠本鎮尙可支持潮河川去京師不過一日最

爲切近誠宜先慮　上曰今亦未便出軍但須預備停當

待報乃行免致臨期失措復召兵部尙書劉大夏面諭出

師之意大夏亦力言京軍未可輕出　上曰我太宗朝頻

年出兵逐虜數百里未嘗不利大夏曰太宗之時何時也

有粮有草有馬有兵又有好將官所以得利今粮草缺乏

軍馬疲弊將官鮮得其人軍士玩于法令非惟不能殺賊

抑且因而害人徒費財物有損無益　上納之師乃不出

已而虜爲沿邊諸將所拒亦引去

　〈按嘉靖中北虜果出古北口潮河川徑抵京師北闕及通薊等州大掠而去果符諸臣所慮〉

右都御史戴珊乞致仕不允珊累以疾求退不得一日私

